
	క.	
దనుజేంద్రుఁడు ఖడ్గము గొని, వనచారులమస్తకములు వడినేయుచు నొ

య్యన నితఁడు నీకు నీకితఁ, డని యచ్చరలకును దెలుపునట్లు మెలంగెన్.

	వ.	
తత్క్షణం బక్షోహిణీక్షోభకందళితామర్షుండును నతిపరుషవిశిఖదలితధ్వజుండును నర్ధచంద్రనికృత్తధనుషుండును, నస్త్రధారావిదారితసారథియు నతివిస్మయనీయకరలాఘవుండు నగు నారాఘవానుజు నమర్షవేగముక్తం బైనశక్తిచే యాతుధానుండు ముహూర్తమాత్రం బుపరాగంబున నిశాకరునింబలె మూర్ఛానిమీలితుం జేసిన.

	గీ.	
రాముఁ డంతట శక్తినిర్దళితహృదయు, ననుజుఁ గనుఁగొని శోకవిద్ధాత్ముఁ డగుచుఁ

గోపమునఁ జాపముం గొని కుండలించె, వెండి విధి దైత్యుతలవ్రాలు కుండలించె.

	చ.	
వలయితచిత్రచాపుఁడును వారితపంక్తిముఖుం డతిక్రుధా

విలమతి రాఘవుండు శరవృష్టి నిగిడ్చిన దైత్యకోటిలో

పల నొకఁడైనఁ దప్పిచని పట్టనముం జొరఁడయ్యె వేలుపుం

జెలువలలో నొకరు వరుఁ జెందక యున్నది లేదు చూడఁగన్.

	వ.	
అప్పు డాంజనేయపురానీతమహీధరమహౌషధిసమేధితజీవితానుజాశ్లేషసుఖలబ్ధమనోరథుండును బ్రవర్ధమానసమరకౌతుకోఫలంభుండును సంరంభోదంచితపులకకంచుకితగాత్రుండును నగుదాశరథి యుద్ధమధ్యంబునందుఁ బురందరానుగ్రహంబుచే మాతలిసమానీతం బైనరథంబును విశంకటం బగుకంకటంబును బరిగ్రహించె.

	పంచపాది.	
సరిజో డబ్బె నటంచుఁ జూపుదురు దోశ్శౌండీర్య మన్యోన్యమున్

సరవిం గాంతురు రోమహర్షమును శస్త్రాశస్త్రి బోరాడ మె

త్తురు మే ల్మే లని సాహసించుతఱి నెంతో ప్రాణపర్యంత ని

ర్భరదుస్సంకట మైన నవ్వుదురు మూర్ఛ న్గొంతవిశ్రాంతు లౌ

దురు ఘోరాజిని రామరావణు లమర్త్యు ల్విస్మయం బందఁగన్.

	వ.	
అనంతరం బవిశ్రాంతవిముక్తదివ్యాస్త్రులును నాఖండలవృత్రసన్నిభులును నగునయ్యిరువురకును విచ్ఛిన్నంబు లగుమార్గణంబులును విలూనంబు లగుధనుర్గుణంబులును వినిహతంబు లగుదురీణంబులును నిర్భిన్నంబు లగుసాంయోగికరథంబులునుం గలుగునట్లుగా నిర్వైకల్యవిజయమనోరథంబు నిరతిశయవిశదయశోధనంబు నగునాయోధనం బయ్యె.

"https://te.wikisource.org/w/index.php?title=పుట:Chanpuramayanam018866mbp.pdf/156&oldid=316356" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 20 అక్టోబరు 2020న 08:02కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

